
యలరంగనాథగాయకునకు నెలమిఁ 

దెలిపినా రని నీవు దెలిసికొ మ్మనిన 

ఘనమైనశిష్యసంఘముతోడఁగూడ 

ననురక్తి రామానుజాచార్యుఁ డంత 

శ్రీగోష్ఠిపూర్ణుని సేవించుకొఱకు 

శ్రీగోష్ఠిపురికి వేంచేసి యాగురుని 

గని భక్తి పాదపంకజముల వ్రాలి 

మనమార నలచరమశ్లోకమునకుఁ 

జనునర్థ మెద్ది ప్రసాదింపవలయు 

ననిన నాగురువరుం డట్ల కా కనుచు 

రామానుజునిమనోరాగంబుఁ దెలియ

నీమాటు వోయి ర మ్మెఱిఁగింతు ననిన 

నీరీతి ముని పదియేడువారములు 

సారెకుఁ దిరిగి వేసారక మదిని 

జింతింపుచుండంగ శ్రీరంగమునకు 

నంత శ్రీగోష్ఠిపూర్ణాఖ్య శిష్యుండు 

చనుదేర నపుడు లక్ష్మణమౌనివరుఁడు 

తనలోనియార్తియంతయుఁ దోఁచునట్లు

తెలిపి యాఘనుని కిత్తెఱఁగెల్ల మీరు 

చెలువార నేగి గోష్ఠీపూర్ణునకును

